
          台語    序    文

    台語e源頭是河洛文化，歷史悠久，數千年來經過長江、閩江，渡海來到台灣，落地生根，經歷千錘百鍊，本來to-有豐富e內涵。Ti山川壯麗、四季如春e台灣寶島-nih，有出真-che 優秀e人才 ，koh有孕育清純、高雅e文化，繼續teh 發揚光大。可惜、最近一百年來，受盡客觀環境e抵制kah 賤視，致使原來e文化漸漸衰微落來，現在落魄kah有影攏無親像--人；世界真-che-人攏m-知咱台灣ti to-位。含聯合國suah認定咱e台語是流失中e語言之一，問題實在非常e嚴重。

Ka-哉，政府開始teh加強母語e教育，對二○○一年to實施國小e母語課程，盡量teh挽救母語流失e危機，che實在是受人歡迎koh真鼓勵人e、準時e措施。

上蓋難得e是：教育界考慮到學童功課e負擔以及台灣多元語言e實際情況，按「先語後文」e教學原則，採用直接教學法，用母語教母語；想真周到、用意ma真好，有影有值-tit 鼓勵o-lo.。

講-tioh母語教學，大家攏想--講：ti生長過程中自然to e-曉，教母語無困難，凡是嘴尖舌利、e-講母語--e，攏 e-tang作先生； ma  e-sai編教材ho.兒童用。所以對 國小實施母語教學以來，各地、各校e母語教材na-chhiun春雨後e花園，百花齊開，顯出欣欣繁榮e景色。

    筆者三、四十年前，有機會用「先語後文」e直接教學法，用母語擔任母語教學，hit-時有寫一本「台語介紹」（An Introduction to Taiwanese），koh有收集資料，開始編寫「國、台、英字典」，美國Cornell大學語言學系、廈門語權威Nicholas C. Bodman教授也寫序文鼓勵我。但是ti編寫過程中，因為發現be-少e技術性困難suah無koh編--落-去，實在真無彩。數十年來ti從事語文教學中，我對母語教學e發展ma 時常teh關心。現在看-tioh部分e母語教材，內容有be-少tioh-愛改進e所在，知影問題出-ti母語拼音方法e頂面；感覺教育是百年大計，母語教材e好歹，關係-tioh母語發展e前途真大；母語拼音koh是編寫母語教材e基礎工程，一定tioh建立一套可長可久e拼音方法。三、四年來海內外關心母語教學e語言專家學者，攏有teh 批評現時使用中e拼音教材e缺點。咱攏e-tang瞭解；大家是為-tioh傳統文化e發揚光大、亙古常新ti-teh 打拼。

筆者根據語文教學e經驗kah對母語拼音法e淡薄仔研究，寫chit-本小冊，提供 ho.有意參加母語教學e人士參考，同時也盡我回饋鄉土文化e心志。

怎樣統一商訂一套〈放之四海而皆準〉e拼音方法，絕對m-是一、二e人做e-好勢—e；尤其是須要政府e主導kah支持。只有邀請專家學者，為-tioh宏揚文化大業設想，認真檢討各種母語拼音法，發表高見、避免固執自己e意見，集思廣益，去蕪存菁、共同釐訂一套理想實用e拼音法，an- ni chiah是母語教育e福氣！

    匆匆寫chit-本冊，表示對故鄉e關懷，〈掛一漏萬〉e所在一定be-少，希望  語言先進，多多指教。

